
[image: C:\Users\Spravohsnaiy2\Desktop\099f386676b7d43540ae63526b3e2186.jpg]Побач з вёскай Вяжное Пружанскага раёна Брэсцкай вобласці працякала невялічкая рачулка Кубанька. Была яна такая вузенькая, што мясцовыя жыхары жартам называлі яе Пераплюйкай. Але прыйшоў час і па рэчышчы Кубанькі вырашылі пракласці меліярацыйны канал. Калі пракладвалі яго ў 1981 г., у адным з месцаў з-пад каўша экскаватара ўвысь ускінуліся некалькі магутных трохмятровых фантанаў вады. Пасля напор вады аслабеў, а каб засцерагчы гэтую ваду ад іншай, было ўстаноўлена бетоннае кальцо.
З гэтага часу пра крыніцу клапацілася Ганна Кандрацьеўна Андрэева, былая настаўніца пачатьковай школы, адзіная тады жыхарка вёскі Вяжное. Крыніца знаходзілася непадалёк ад дома адважнай жанчыны і канчаткова прывязала яе душу да гэтага закінутага людзьмі мястэчка. Падзвіжніца жыла доўгія гады адна ў асяроддзі блізка падступіўшага лесу ды апусцелых суседскіх дамоў. Сачыла за належным парадкам вакол крыніцы.
Крыніца явіла сябе менавіта ў той год, калі Вяжноўскі Свята-Мікалаеўскі храм, пабудаваны ў 1781 г., святкаваў сваё 200-годдзе. Храм заўсёды дзейнічаў, ацалеў у час Вялікай Айчыннай вайны. I зараз, на амвоне, бачны след ад трапіўшага ў царкву снарада, хвоі, якія растуць у двары, нашпігаваны смертаносным металам. Пры вызваленні гэтых мясцін у 1944 г. каля Вяжноўскай царквы развязаўся жорсткі бой, у царкоўным двары былі пахаваны 14 чырвонаармейцаў (пазней перепахаваны ў в. Слабудка). Помнік драўлянай архітэктуры з элементамі традыцыйнага народнага дойлідства ахоўваецца дзяржавай.
[bookmark: _GoBack]Жыхары наваколля, прыхаджане Свята-Мікалаеўскага храма карысталіся вадой Вяжноўскай крыніцы, атрымліваючы палёгку пры розных хваробах. Праз некаторы час у адным з мінскіх навукова-даследчых інстытутаў быў арганізаваны аналіз крынічнай вады. Высветлілася, што ў ёй маюцца амаль усе неабходныя для арганізма мікраэлементы. На Вяжноўскую крыніцу звярнула ўвагу Брэсцкае міжраённае культурна-асветніцкае грамадскае аб’яднанне «Кліч» (кіраўнік Лідзія Яўгенаўна Стасюк). Па яго ініцыятыве і пры падтрымцы Брэсцкай епархіі і мясцовай Свята-Мікалаеўскай царквы, а таксама жыхароў навакольных вёсак вакол крыніцы выклалі каменем, паставілі невялікую часоўню, абсталявалі побач купальню.
28 жніўня 2002 г. адбылося ўрачыстае асвячэнне крыніцы ў гонар Свяціцеля і Цудатворца Мікалая, якое правёў епіскап Брэсцкі і Кобрынскі Сафроній (Юшчук). У 2006 г. па благаславенні епіскапа Брэсцкага і Кобрынскага Іаана тут пачалося ўладкаванне скіта Брэсцкага Свята-Ражджаства-Багародзічнага жаночага манастыра. 10 ліпеня 2006 г. крыніца была перададзеная ў вядзенне манастыра.
На хутары Вяжное з’явіліся служачыя манастыра. На той момант тут стаялі пяць дамоў (толькі адзін жылы – Ганны Кандрацьеўны), паўразбураная пачатковая школа, на пагорку – Свята-Мікалаеўская царква. З тых часоў хутар Вяжное, размешчаны на мяжы Пружанскага і Камянецкага раёнаў, змяніўся. Некалькі закінутых і паўразбураных дамоў адрамантавалі. На месцы кустоўя і травы разбілі клумбы і агароды.
У 2011 г. у благаславенне ад Святой Гары Афон для Свята-Мікалаеўскага скіта быў напісаны абраз Свяціцеля Мікалая ў келлі Свяціцеля Мікалая Буразеры (ад Ватапедскага манастыра). У 2018 г. з дапамогай спецыялістаў Інстытута меліярацыі была праведзена рэканструкцыя пабудоў ля святой крыніцы, якая зноў была асвечана 18 студзення 2019 г. іераманахам Германам (Капыловым). Малітва, асцярожнасць і ўпэўненасць у праведнасці справы сталі спутнікамі работ ля гэтай крыніцы.
Уладкаваную крыніцу добра відаць з новай трасы Р98 «Пясчатка – Камянец – Шарашова – Свіслач», шырокая стужка якой тут перасякае мяжу Камянецкага і Пружанскага раёнаў. Вяжному наканавана лёсам стаць святым месцам. Адысці ў нябыт яму не далі старадаўняя царква, крынічка з цудадзейнай вадой, слава пра якую разышлася далёка. Будаўніцтва скіта працягваецца, і разам з ім ажываюць апусцелыя наваколлі. Адусюль сюды едуць паломнікі, каб памаліцца і набраць гаючай вады.

